Nafarroako Parlamentuko Parlamentu-talde Popularreko foru parlamentari Ana Beltrán Villalba andreak galdetu du, idatziz erantzun dadin, Nafarroan ondarearen gaineko zergan eginiko aldaketen ondoren “zenbat pertsona fisikok edo juridikok aldatu duten beren helbide fiskala beste erkidego batzuetara, bereziki Madrilekora, non ez baitago halako zergarik” (8-13/PES-0011). Galdera horri dagokionez, hau erantzun du Nafarroako Gobernuko Ekonomia, Ogasun, Industria eta Enpleguko kontseilariak:

1. Ondarearen gaineko zerga tributu pertsonala da, pertsona fisikoen ondarea kargatzen duena. 

Beraz, pertsona juridikoak ez daude inola ere behartuta ondarearen gaineko zergaren aitorpena aurkeztera, ez direlako zerga horren subjektu pasiboak.

2. Nafarroan ondarearen gaineko zerga dela-eta aurkeztu diren azken aitorpenak 2011ko zergaldikoak dira. Aitorpen horiek aurkezteko borondatezko epea 2012ko apirilaren 18an hasi eta ekainaren 22an amaitu zen. 

Beraz, galderan aipatu diren ondarearen gaineko zergari buruzko araudiaren aldaketa horiek, nonbait, abenduaren 28ko 20/2011 Foru Legeak, zenbait zerga aldatu eta beste tributu-neurri batzuk hartzekoak, egindako aldaketak dira. Foru lege hori 2011ko 256. NAOan argitaratu zen, abenduaren 30ekoan, eta 2007ko zergaldiko araudi indardunean aldaketa hauek egin zituen, besteak beste:

· Kendu egin zuen zergaren kuota osoaren ehuneko 100eko hobaria, 2008. urtetik aplikatzen zena.

· Ohiko etxebizitzarengatiko salbuespenari 300.000 euroko muga ezarri zion.

· Salbuetsita dagoen gutxienekoagatik 700.000 euroko murrizketa ezarri zuen.

· Tributu-kuota ordaindu beharrekoa ateratzen zaien subjektu pasiboei edota 2.000.000 eurotik gorako ondasun edo eskubideen jabe direnei ezarri zien aitorpena nahitaez aurkeztu beharra.

Hau da, ondarearen gaineko zergari buruzko arauen aldaketen ikuspuntutik, zerga horren aitortzaileen azterketan konparazioa egin behar da 2007ko zergaldiko aitortzaileen eta 2011ko zergaldiko aitortzaileen artean.

Azterketa horretan kontuan hartu behar dira, lehen-lehenik, 2007ko zergaldian ondarearen gaineko zergaren aitorpena egin zutenetatik, 2011ko zergaldian inola ere ezin direnak subjektu pasibo izan.

Hala, ondarearen gaineko zergaren aitorpenen erregistroetan eta Nafarroako Zerga Ogasunaren datu-basean dagoen informazioaren arabera, 2007ko zergaldian ondarearen gaineko zergaren aitorpena aurkeztu zutenetatik 1.145 hil egin dira edo bizilekuz aldatu dira eta gertaera horrek ondorioak sortu ditu 2011ko zergaldian. Bereziki, 2007ko zergaldian ondarearen gaineko zergaren aitorpena aurkeztu zutenetatik 101ek 2011. urtean ez dute beren helbidea Nafarroan, eta aitortzaile horietatik 42k Madrilen dute bizilekua. 

Esan behar da, azkenik, Nafarroako Zerga Ogasunak ezin duela zehaztu, aurreko puntuetan adierazitakoaz harago, Nafarroan ondarearen gaineko zergan egindako aldaketen ondorioz zenbat pertsonak aldatu duten beren helbide fiskala. Izan ere, helbide aldaketen arrazoiak ez daude erregistraturik, ez dagoelako aldaketaren arrazoia (arrazoi pertsonalak, lana...) adierazi beharrik.

Hori guztia jakinarazten dizut Nafarroako Parlamentuko Erregelamenduaren 194. artikulua betez.

